
Kajian ini bertujuan untuk mengkaji keberkesanan penggunaan perisian multimedia 
terhadap pencapaian kanak-kanak dalam pengajaran dan pembelajaran perbendaharaan 
kata Bahasa Inggeris. Perisian multimedia dalam kajian ini telah dibandingkan dengan 
pendekatan konvensional. Di samping itu, kajian ini turut mengenal pasti perbezaan 
jantina dalam pencapaian perbendaharaan kata bahasa Inggeris. Kajian ini dijalankan 
dengan menggunakan rekabentuk kuasi eksperimen.  Sampel kajian terdiri daripada 60 
orang kanak-kanak tadika yang berumur enam tahun. Kumpulan eksperimen diajar 
menggunakan perisian multimedia manakala kumpulan kawalan diajar menggunakan 
kaedah konvensional.  
 
Data dikutip menggunakan ujian pencapaian. Data kuantitatif dianalisis menggunakan 
ujian-t untuk menguji hipotesis kajian yang ditetapkan iaitu untuk melihat keberkesanan 
penggunaan perisian multimedia. Keputusan analisis ujian-t menunjukkan bahawa 
perisian multimedia lebih berkesan dalam pengajaran dan pembelajaran perkataan-
perkataan daripada menyampaikannya menggunakan pendekatan konvensional.  
Dapatan menunjukkan perbezaan yang signifikan antara kumpulan eksperimen dengan 
kumpulan kawalan. Namun begitu, dapatan kajian secara ujian statistik pula 
menunjukkan bahawa tidak terdapat perbezaan yang signifikan dari segi pencapaian 
perbendaharaan kata di antara kanak-kanak lelaki dengan kanak-kanak perempuan bagi 
kedua-dua kumpulan.  
 
Secara amnya, perisian multimedia merupakan pendekatan yang berkesan dalam 
membantu kanak-kanak mengingati dan menggunakan perkataan-perkataan baharu 
dengan mudah di prasekolah khususnya di Malaysia dalam meningkatkan perkembangan 
perbendaharaan kata kanak-kanak. Oleh itu, guru bahasa Inggeris digalakkan lebih fokus 
kepada kepentingan perbendaharaan kata dan strategi  pengajaran perbendaharaan kata 
yang sedia digunakan di dalam kelas mereka.  

THE EFFECTIVENESS OF USING THE MULTIMEDIA SOFTWARE IN THE 

PRESCHOOL CHILDREN 

 
By 

Chairman : Shaffe Mohd. Daud, PhD 
 
Faculty : Educational Studies  
 
 
The purpose of this study was to investigate the effectiveness of using of multimedia 
software towards children’s performance in teaching and learning English vocabulary. 
The multimedia software of this study was compared with the conventional teaching 
approach. Apart from this, this study also identified gender difference in English 
vocabulary achievement.  This study was conducted using the quasi experimental 
design.  The sample consisted of 60 preschool children of six years old. The 
experimental group was using multimedia software and the control group was using 
conventional approach.  
 
The data was collected using achievement test. Quantitative data was analyzed using t-
test to test the research hypothesis that had been established that is to determine the 
effectiveness of using the edutainment software. Results of the analysis of t-test 
explicitly revealed that teaching vocabulary through edutainment software results in a 
better learning of the words than presenting them using conventional approach. The 
result showed there is a significant difference between experimental group and control 
group. There is, however, the study result statistically showed that there is no significant 
difference between boys and girls in term of vocabulary achievement in both groups.  
 
In general, multimedia software is an effective approach in helping children to 
remember and use the new words easily in preschool specifically in Malaysia in 
promoting children’s vocabulary development. Therefore, English teachers could be 
encouraged to attach more importance to vocabulary teaching and the use of current 
vocabulary teaching strategies in their classes. 

BAB 1 

PENGENALAN 

1.1 Latar Belakang 

Perkembangan dan kemajuan teknologi telah memberi kesan secara langsung kepada 
reformasi sistem pendidikan negara. Kecanggihan komputer menyampaikan sesuatu 
maklumat secara cepat, tepat dan menarik dalam bentuk multimedia menjadikannya 
sebagai satu daya tarikan ke arah mewujudkan suasana pembelajaran yang lebih 
menyeronokkan dan banyak mempengaruhi corak pembelajaran masa kini (Zamri 
Mahamod & Mohamed Amin Embi, 2008). Penggunaan teknologi bukan sahaja 
tertakluk kepada pelajar sekolah menengah malahan juga telah dipraktikkan dalam 
pembelajaran kanak-kanak di dalam bilik darjah. Sehubungan dengan itu,  penggunaan 
teknologi kini telah diiktiraf sebagai salah satu pendekatan pengajaran dan pembelajaran 
di peringkat prasekolah di samping pendekatan “Belajar Sambil Bermain” dengan 
menekankan “Pembelajaran Bertema” (Kurikulum Standard Prasekolah Kebangsaan 
(KSPK), 2009). Menurut Di Blas, Garzotto, Paolini & Sabiescu (2009), teknologi 
multimedia telah menjadi popular sebagai alat pembelajaran yang berkesan dalam 
pendidikan prasekolah. Satu kajian empirikal yang dilakukan oleh Zarina Che Embi 
Samsuri Hashim & Hanafizan Hussain (2003) telah menunjukkan bahawa integrasi 
teknologi multimedia ke dalam kurikulum prasekolah telah berkembang secara 
berperingkat di Malaysia. Fenomena ini telah menyebabkan perisian pendidikan 
digunakan secara meluas dalam kalangan kanak-kanak sama ada secara langsung atau 
secara tidak langsung sebagai salah satu daripada pendekatan serta pengelolaan 
pengajaran dan pembelajaran.  
 
Secara ideal, penggunaan teknologi multimedia dalam bidang pendidikan membolehkan 
maklumat disalurkan dalam jumlah yang besar kepada pelajar (Jamalludin Harun & 
Zaidatun Tasir, 2003). Teknologi multimedia bukan sahaja dapat memudahkan proses 
pengajaran guru, malahan juga dapat menarik minat murid untuk belajar dengan 
menggunakan satu kaedah pembelajaran baharu yang lebih menyeronokkan. (Jamalludin 
Harun & Nurul Ain Mohd Zaid, 2011). Mengikut teori kognitif, pembelajaran berlaku 
dengan lebih mudah melalui pengamatan dan pengecaman objek-objek elemen-elemen 
multimedia seperti visual, bunyi dan sebagainya berbanding kaedah pembelajaran 
konvensional yang hanya bergantung kepada pembacaan bahan bertulis semata-mata 
seperti buku teks (Siti Fadzilah Mat Noor & Shereena Mohd Arif, 2002).  
 
Seiring dengan perkembangan teknologi multimedia di Malaysia, pendekatan Teknologi 
Maklumat dan Komunikasi (TMK) semakin diberi penekanan di peringkat prasekolah. 
Dapatan kajian telah menunjukkan bahawa penggunaan komputer dapat memberi kesan 
yang positif dalam pembelajaran kanak-kanak serta perkembangan mereka terutamanya 
dari segi kognitif, bahasa dan juga sosial (Clements, 1994). Menurut Johari Hassan &  
Fazliana Rashida Abdul Rahman (2011), pembelajaran berbantukan komputer (PBK) 
dan perisian multimedia dapat memberi daya tarikan baharu kepada kanak-kanak dari 
segi visual dan persembahan yang menarik.  Menyedari hakikat ini, pelbagai initiatif 
telah diambil oleh Kementerian Pelajaran Malaysia (KPM), khususnya 

mengintegrasikan TMK dalam kurikulum prasekolah dengan membekalkan pelbagai 
kemudahan, termasuklah dari aspek makmal komputer, perisian komputer serta latihan 
untuk para guru bagi meningkatkan keberkesanan dalam proses pengajaran dan 
pembelajaran prasekolah di samping meningkatan pencapaian akademik kanak-kanak 
(Lim, 2007).  
 
Jika dikaji secara mendalam, pendidikan prasekolah merupakan masa yang kritikal 
dalam perkembangan kanak-kanak (Henninger, 2009). Ianya merupakan pendidikan asas 
yang penting kerana pengalaman prasekolah bakal mencorakkan pembelajaran kanak-
kanak seterusnya (Bayrei Asrin, 2008). Justeru itu, KSPK telah digubal di bawah Bidang 
Keberhasilan Utama Negara (NKRA) dengan kerjasama agensi swasta untuk 
mewujudkan pendidikan prasekolah yang berkualiti. Ianya bertujuan untuk 
memperkembangkan potensi kanak-kanak berumur empat hingga enam tahun secara 
menyeluruh dan bersepadu dalam aspek kognitif, emosi, jasmani, rohani dan sosial 
melalui persekitaran pembelajaran yang selamat, menyuburkan serta aktiviti yang 
menyeronokkan, kreatif dan bermakna sebelum mereka memasuki alam persekolahan 
yang lebih formal (KPM, 2009).  
 
Pada masa kini, penggunaan Bahasa Inggeris dalam kehidupan seharian amat penting 
sejajar dengan perkembangan pendidikan di Malaysia sehingga ke peringkat globalisasi. 
Selaras dengan kedudukannya sebagai bahasa kedua atau lebih dikenali sebagai ESL 
(English as a Second Language), maka bahasa ini telah menjadi mata pelajaran wajib di 
semua peringkat sekolah di Malaysia. Bak kata pepatah “melentur buluh biar dari 
rebung” menjadikan inspirasi bagi saya untuk membuat kajian tentang penguasaan 
perbendaharaan kata Bahasa Inggeris dalam kalangan kanak-kanak prasekolah. 
Sekiranya kanak-kanak dapat menguasai Bahasa Inggeris dari awal persekolahan lagi, 
maka mereka akan dapat menguasainya dengan baik apabila mereka berada di bangku 
sekolah perdana (Albert, 2012).  Oleh itu, guru prasekolah memainkan peranan yang 
penting untuk mendidik dan melatih kanak-kanak agar mereka mampu menguasai 
Bahasa Inggeris sepenuhnya sebelum melangkah ke alam persekolahan formal.  
 
Menurut KSPK (2009), kanak-kanak prasekolah sepatutnya menguasai kemahiran 
komunikasi, iaitu komunikasi Bahasa Inggeris selain Bahasa Melayu. Komponen ini 
penting bagi meningkatkan kemahiran berbahasa untuk berkomunikasi dan 
mengukuhkan perbendaharaan kata dalam kalangan kanak-kanak. Menurut Awang 
Salleh Awang Wahap dan Zamri Mohamod (2006), kanak-kanak yang memiliki 
kemahiran bahasa yang baik pasti dapat membantu proses pembelajaran dalam domain 
perkembangan yang lain. Menyedari hakikat ini, KSPK telah menekankan 
aspek komunikasi melalui Tunjang Komunikasi Bahasa Inggeris yang mempunyai 
sepuluh standard kandungan iaitu : 

1. Mendengar dan diskriminasi bunyi  
2. Mendengar dan memahami perkataan yang mudah 
3.  Menggunakan frasa dan ayat yang mudah 
4. Mendengar dan mengikut arahan yang mudah 
5. Mendengar dan menikmati puisi, lagu, pantun dan cerita  
6. Menyanyi lagu dan membaca puisi 
7. Menyatakan cerita yang mudah 

8. Melakon cerita dan susasana yang biasa dilakukan 
9. Melakon pelbagai bentuk bahasa dan fungsi dama kontkes sosial 
10. Menanya soalan yang mudah  

 
Dalam pembelajaran bahasa kedua, masalah utama yang wujud adalah memerlukan 
latihan dan masa yang secukupnya untuk menguasainya (Isahak, Abdul Latif, Md Nasir, 
Abdul Halim & Mariam, 2008). Dapatan kajian di luar negara turut menunjukkan 
bahawa penguasaan Bahasa Inggeris memakan masa yang lama (Thomas & Collier, 
2002). Bukan ini sahaja, pengajaran Bahasa Inggeris kepada kanak-kanak adalah 
berbeza daripada orang dewasa kerana kanak-kanak memiliki ciri-ciri tertentu dan 
memerlukan kesabaran (Nurul Novianik, 2008). Menurut Norlida Ahmad, Amir Yazid 
Ali, Anna Christina Abdullah & Munirah Ghazali (2004), sikap terhadap Bahasa 
Inggeris yang terbentuk pada kanak-kanak di peringkat ini akan kekal terus di sepanjang 
persekolahan mereka. Oleh itu, guru perlu mengambil teknik yang bijak dalam 
pengajaran Bahasa Inggeris agar kanak-kanak boleh menjadikan Bahasa Inggeris 
sebagai pelajaran yang menyeronokkan untuk dipelajari.   
 
Secara umumnya, perbendaharaan kata merupakan titik asas kepada pendidikan awal 
kanak-kanak (National Institute of Child Health and Human Development, 2000). Ianya 
telah dijadikan sebahagian daripada sukatan pelajaran yang penting dalam kurikulum 
Bahasa Inggeris di Malaysia (Mohamad Jafre Zainol Abidin, Majid Pour-Mohammadi, 
Thongma Souriyavongsa, Chin & Ong, 2011). Namun begitu, didapati bahawa kanak-
kanak baik lelaki mahupun perempuan tidak dapat menguasai perbendaharaan kata 
Bahasa Inggeris dengan baik serta tidak memahami maksudnya walaupun perkataan itu 
banyak kali diulang dan disebut semasa aktiviti pengajaran dan pembelajaran di dalam 
bilik darjah (Syaza Yasmin Ismail, 2011).  

Penguasaan perbendaharaan kata amat penting bagi membantu kanak-kanak dalam 
menguasai kemahiran bahasa yang lain seperti kemahiran lisan, membaca, menulis dan 
mendengar. Ianya boleh dikatakan mempunyai pengaruh yang kuat dalam menguasai  
kemahiran tersebut ( Pan & Xu, 2011). Tanpa perbendaharaan kata yang mencukupi, 
kanak-kanak akan menghadapi pelbagai kesukaran seperti tidak dapat mengutarakan 
maksud mereka dengan tepat, tidak memahami bahan bacaan dan tidak dapat 
berkomunikasi dengan orang lain serta menulis dengan baik (Mohamad Jafre Zainol 
Abidin et al., 2011). Seperti yang dijelaskan oleh Rupley, Logan & Nichols (1998) 
bahawa: 

“Vocabulary is the glue that holds stories, ideas, and content together 
making comprehension accessible for children.” 
 
              (Rupley, Logan & Nichols, 1998/99, p.339) 

 
Walaupun kajian telah menunjukkan bahawa perbendaharaan kata memainkan peranan 
yang ktitikal dalam perkembangan literasi murid, namun demikian, bukti-bukti sedia ada 
menunjukkan bahawa pembelajaran perbendaharaan kata merupakan aspek bahasa yang 
secara tradisional diabaikan di dalam kurikulum sekolah  (Biemiller, 2003; 
Constantinescu, 2007; Fernandez, Prahlad, Rubtsova & Sabitov, 2009). Didapati bahawa 
guru hanya memperuntukkan sedikit masa dalam pengajaran perbendaharaan kata (Scott, 

Jamieson-Noel & Asselin, 2003). Fenomena ini turut berlaku dalam sistem pendidikan 
negara kita, yang mana guru kurang menitikberatkan aspek pembelajaran 
perbendaharaan kata dalam pengajaran Bahasa Inggeris (Mohamad Jafre Zainol Abidin, 
Majid Pour-Mohammadi, Kiranjit Kaur Balbir Singh dan Rahima Azman & Thongma 
Souriyavongsa, 2011). Mereka hanya mengajar kemahiran berbahasa yang difikirkan 
lebih penting seperti membaca, menulis dan mendengar.  
 
Pendedahan daripada kajian-kajian lepas seperti Blachowicz & Fisher (2000) dan 
Baumann, Kame’enui & Ash (2003) juga memperlihatkan bahawa guru yang berusaha 
melaksanakan sesuatu dapat meningkatkan perbendaharaan kata kanak-kanak secara 
signifikan. Penekanan yang jelas turut diberikan oleh Pan & Xu (2011) yang 
menyatakan bahawa strategi pengajaran dan pembelajaran guru dalam kelas merupakan 
komponen yang penting untuk menentukan penguasaan perbendaharaan kata yang baik. 
Guru yang mampu mempelbagaikan kaedah pengajaran dapat menarik perhatian dan 
minat kanak-kanak untuk meluaskan lagi saiz perbendaharaan kata bagi memudahkan 
pemahaman mereka.  
 
Banyak penyelidik juga membuktikan bahawa bahan pembelajaran yang mampu 
menumpukan perhatian murid dalam jangka masa yang panjang mempunyai kesan 
ingatan yang baik terhadap perkataan baru (Ellis, 1995; Gui, 2004).  Justeru, guru-guru 
mempunyai tanggungjawab untuk mengajar kanak-kanak perbendaharaan kata 
(Mohammad Agus Salim El Bahri, 2008).  Mereka biasanya dikatakan membawa kesan 
yang amat besar kepada perkembangan perbendaharaan kata kanak-kanak. 
 
Secara teoritikal, terdapat pelbagai strategi yang yang boleh digunakan oleh guru dalam 
pengajaran dan pembelajaran perbendaharaan kata (Nation, 1990). Ianya boleh 
dilakukan melalui pendedahan dan penggunaan bahasa yang berkaitan dengan 
pengalaman serta hal-hal di dalam persekitaran kanak-kanak (KPM, 2003). Menurut  
Saayah Abu (2004) pula, kanak-kanak boleh menguasai bahasa dari segi perbendaharaan 
kata dan peraturan tatabahasa melalui belajar sambil bermain. Oleh itu, pendekatan 
“Belajar Sambil Bermain” dengan menekankan “Pembelajaran Bertema” telah 
diterapkan dalam kurikulum prasekolah memandangkan ia dapat membantu kanak-
kanak dari segi bahasa.  
 
Setakat ini, pengajaran dan pembelajaran yang dilaksanakan di prasekolah Malaysia 
masih dalam bentuk formal (Chan, 2007). Guru umumnya menggunakan gerak tubuh, 
ekspresi wajah dan intonasi atau bergantung kepada pelbagai gambar yang statik untuk 
menyampaikan maksud sesuatu perkataan kepada murid (Lin, 2009). Menurut Rio 
Sumarni Shariffudin, Abdul Hafidz Haji Omar & Dayang Hajjah Tiawa Awang Haji 
Hamid (2007), pendekatan konvensional membawa masalah di mana guru tidak dapat 
membentuk gambaran visual dan audio untuk meningkatkan pemahaman kanak-kanak. 
Wong (2007) turut menyatakan bahawa kanak-kanak lebih berminat untuk menonton 
video atau animasi daripada membaca buku. Oleh yang demikian, timbul kesedaran 
dalam kalangan penyelidik bahasa khususnya memikirkan kaedah alternatif dengan 
menggunakan teknologi multimedia.  

Kajian yang dijalankan oleh Nikolova (2002) telah menunjukkan bahawa penggunaan 
teks, bunyi dan gambar dalam pembelajaran perbendaharaan kata adalah lebih berkesan 
daripada penjelasan yang hanya menggunakan teks dan suara sahaja. Ini diperkuatkan 
lagi dengan kenyataan Hu & Deng (2007) yang berkata murid-murid dapat belajar lebih 
sekiranya maklumat diterima melalui pelbagai saluran pembelajaran berbanding hanya 
menggunakan satu saluran tunggal pembelajaran.  
 
Kini, dengan bantuan teknologi multimedia, satu perkataan tertentu boleh dipelajari 
melalui bunyi, gambar serta tiga dimensi (3D) animasi. Menurut Artz (2006), kesan ciri-
ciri video dan animasi akan memberi sokongan kepada pembelajaran bahasa seseorang 
dan seterusnya dapat membantunya mengingati maklumat dengan lebih mudah. 
Fenomena ini menyebabkan banyak perisian multimedia yang dibangunkan 
mengeksploit penggunaan grafik, animasi, video dan sebagainya dalam pembelajaran 
perbendaharaan kata.  
 
Selain itu, faktor jantina juga memainkan peranan penting dalam mempengaruhi 
kemahiran perbendaharaan kata seseorang (Huttenlocher,  Haight, Bryk, Seltzer & 
Lyons, 1991). Secara biologikal, didapati bahawa bayi perempuan boleh bertutur lebih 
awal berbanding bayi lelaki dan perkembangan bahasa perempuan terus menjadi lebih 
cepat daripada lelaki di sepanjang zaman kanak-kanak (Fenson, Dale, Reznick, Bates, 
Thal & Pethick, 1994; Leaper, Anderson & Sanders, 1998). Zamri Mahamod (2007) 
juga menyatakan bahawa kanak-kanak perempuan menggunakan bahasa dan menguasai 
perbendaharaan kata dengan kadar yang lebih cepat daripada kanak-kanak lelaki dalam 
lingkungan umur yang sama. Dari segi psikologi pula, seperti teori kognitif Jean Piaget 
dan teori kematangan Gessel menyatakan bahawa seseorang kanak-kanak mampu 
menguasai kemahiran dalam pembelajarannya apabila tiba pada tahap kematangan tanpa 
mengira lelaki ataupun perempuan (Mohd Najib Abdul Aziz & Nor Shafrin Ahmad, 
2008). Justeru itu, aspek jantina amat perlu dilihat memandangkan pendapat yang 
bercanggah ini menyebabkan kita sukar untuk mengenal pasti sama ada terdapat 
perbezaan di antara lelaki dan perempuan, khususnya dalam pembelajaran bahasa.  
 
 
1.2 Pernyataan Masalah 

 
Sehingga kini, terdapat ramai kanak-kanak yang masih tidak dapat menguasai Bahasa 
Inggeris dengan baik. Kajian yang dijalankan oleh Syaza Yasmin Ismail (2011) telah 
mendapati bahawa jumlah kekerapan kanak-kanak menjawab soalan yang dikemukakan 
dalam Bahasa Inggeris adalah rendah. Fenomena ini berlaku kerana Bahasa Inggeris 
dianggap sebagai bahasa yang baharu dan kanak-kanak agak sukar untuk memahami 
teks yang terdapat di dalam buku (Nurul Liyana Hazwani Noorushamsuddin, 2006). 
Menurut Mazira Mohd Zain (2006), punca utama masalah ini berlaku adalah disebabkan 
oleh penguasaan perbendaharaan kata Bahasa Inggeris yang terhad dalam kalangan 
kanak-kanak. Perkara ini seterusnya menyebabkan mereka tidak memahami butir bicara 
yang disampaikan oleh guru. Matlamat utama pendidikan prasekolah adalah memastikan 
kanak-kanak yang berusia empat hingga enam tahun yang mengikuti pendidikan 
prasekolah boleh menguasai kemahiran bahasa sebelum memasuki sekolah rendah 
(KSPK, 2009). Sesungguhnya, untuk mencapai matlamat ini tidaklah semudah yang 

dibayangkan memandangkan proses pengajaran Bahasa Inggeris sendiri adalah amat 
kompleks dan memerlukan masa yang lama (Bailey, 2010). Masalah ini bukan berlaku 
di negara kita sahaja malah di merata dunia (Regar, 2009). Oleh itu, perisian multimedia 
diaplikasi dalam kajian ini dan diharapkan ianya dapat memberi alternatif kepada 
pengajaran guru.  
 
Masalah utama yang timbul adalah bentuk pengajaran konvensional dan bahan bacaan 
statik yang tidak menarik minat kanak-kanak untuk belajar. Didapati guru masih 
cenderung menggunakan kaedah pengajaran secara konvensional dan kurang 
mengintegrasikan TMK untuk menarik minat kanak-kanak (Chan, 2007). Menurut 
Farrah Wahilda Hj Khirluddin & Rosni Zamuddin Shah Sidek (2006), kanak-kanak 
menghadapi masalah dalam pembelajaran yang masih menggunakan kaedah pengajaran 
konvensional yang hanya memiliki elemen-elemen teks dan gambar sahaja. Mereka 
semakin bosan dengan kaedah konvensional yang hanya menekankan kepada pengajaran 
mengikut urutan tertentu dan kaedah yang ditetapkan seperti membaca buku, pengajaran 
secara lisan atau menjawab soalan secara lisan  (Wong, 2007). Oleh itu, transformasi ke 
arah pengajaran baharu yang lebih kreatif amat diperlukan untuk mewujudkan suasana 
pembelajaran yang lebih berkesan kepada kanak-kanak (Niza Asyadi Haji Hamzah, 
2008; KPM, 2009). Salah satu daripadanya adalah dengan menggunakan perisian 
multimedia. Gabungan pelbagai elemen multimedia seperti teks, grafik, animasi, audio 
dan video dapat meningkatkan kefahaman pelajar terhadap proses pengajaran dan 
pembelajaran (Farrah Wahilda Hj Khirluddin & Rosni Zamuddin Shah Sidek, 2006). 
Elemen multimedia terutamanya animasi telah menjadikan pembelajaran sesuatu yang 
menghiburkan dan tidak membosankan. (Jamalludin Harun, Baharuddin Aris & 
Zaidatun Tasir, 2001). Namun begitu, penerapan nilai hiburan perlulah tidak berlebihan 
kerana dikhuatiri menganggu proses pembelajaran serta memberi kesan yang tidak baik. 
Walaupun terdapat banyak kajian telah dijalankan tentang kaedah pembelajaran Bahasa 
Inggeris di Malaysia (Sarjit & Salasiah, 1996; Shameem Rafik-Galea & Wong, 2006), 
namun hampir semua kajian mengenai penggunaan teknologi berasaskan komputer 
sebagai alat pengajaran untuk pembelajaran bahasa kedua tertumpu kepada golongan 
remaja dan orang dewasa. Tambahan pula, kajian tentang kaedah pembelajaran 
perbendaharaan kata merupakan satu bidang kajian yang masih baharu di dalam 
pendidikan di Malaysia (Tuluhong, 2006).  
 
Menurut Zamri Mahamod & Mohamed Amin Embi (2005), aspek jantina dalam 
penyelidikan pembelajaran bahasa sering diketepikan. Setakat ini kajian tentang 
pembelajaran bahasa kedua belum dilaporkan sepenuhya berdasarkan perbezaan jantina, 
apatah lagi penggunaan teknologi dalam pembelajaran bahasa kedua (Lin, 2009). 
Sepertimana Wang (2006) mengulas walaupun faktor jantina merupakan salah satu 
aspek yang amat penting dalam kajian pembelajaran bahasa tetapi banyak pengkaji gagal 
mengkaji perbezaan jantina atau memilih untuk mengabaikan faktor tersebut.  
Pengabaian aspek jantina ini merugikan guru Bahasa Inggeris kerana mereka tidak dapat 
mengetahui kelebihan atau kelemahan yang dimiliki oleh kanak-kanak lelaki dan kanak-
kanak perempuan ketika belajar Bahasa Inggeris di  dalam kelas. 
 
Oleh itu, dalam beberapa kajian yang melibatkan bahasa dan jantina, pelbagai bentuk 
kajian telah dijalankan yang melibatkan pelbagai dimensi dalam membongkar segala 

persoalan bahasa dan jantina. Dalam bidang bahasa, isu bahasa antara jantina acap kali 
dibicarakan dewasa ini dalam mempersoalkan perbezaan penggunaan bahasa yang 
wujud antara jantina yang sering kali dianggap remeh oleh masyarakat. Namun tidak 
ramai yang tahu perbezaan penggunaan bahasa ini meninggalkan impak yang besar 
dalam mempengaruhi perkembangan identiti dan sosial sesuatu jantina (Hadawiah 
Junaidi, 2012).  
 
Bagi mencapai objektif pengajaran, seseorang guru biasanya menggunakan gabungan 
berapa pendekatan serta kaedah mengajar tertentu. Rancangan gabungan pendekatan dan 
kaedah serta turutan pendekatan dan kaedah itu dilaksanakan merupakan strategi 
pengajaran (Raminah Sabran & Rahim Syam, 1985). Dalam konteks pendidikan 
prasekolah, strategi pengajaran bahasa Inggeris menekankan penggabungjalinan belajar 
sambil bermain dan berasaskan tema. Ini selaras dengan matlamat Kurikulum Standard 
Prasekolah Kebangsaan (KSPK).  Dalam pernyataan KSPK menyatakan tujuan untuk 
memperkembang potensi kanak-kanak secara menyeluruh dan bersepadu membawa 
maksud guru harus memberi tumpuan sepenuh kepada setiap kanak-kanak untuk 
memastikan tiada kanak-kanak yang akan tercicir dalam usaha untuk menimba ilmu 
yang diajar oleh guru. Manakala pernyataan yang menyatakan persekitaran 
pembelajaran yang selamat, menyuburkan serta aktiviti yang menyeronokkan, kreatif 
dan bermakna pula membawa maksud pendekatan atau kaedah yang perlu digunakan 
oleh guru untuk menjadikan persekitaran pembelajaran menarik dan bermakna kepada 
kanak-kanak. Oleh itu,  kajian ini adalah khusus untuk memilih sebuah perisian 
multimedia yang sesuai dengan tahap perkembangan kanak-kanak untuk membantu 
mereka yang mengikuti program pendidikan prasekolah khususnya untuk mengenal 
perbendaharaan kata. Melalui kaedah pengajaran tersebut, kanak-kanak dapat belajar 
perbendaharaan kata baharu yang membantu perkembangan bahasa Inggeris mereka. 
Kajian berkaitan pengajaran dan pembelajaran menggunakan perisian multimedia 
diketengahkan bagi melihat adakah terdapat perbezaan pencapaian kanak-kanak dalam 
penguasaan perbendaharaan kata berbanding dengan kaedah konvensional. Seterusnya, 
kajian dalam bidang bahasa dan jantina perlu dalam usaha merapatkan jurang antara 
jantina terutamanya sebagai satu medium utama dalam mewujudkan persefahaman 
antara lelaki dan perempuan. 
 
1.3 Objektif Kajian 
 
Tujuan utama kajian ini adalah untuk mengenal pasti keberkesanan perisian multimedia 
terhadap pencapaian kanak-kanak dalam pengajaran dan pembelajaran perbendaharaan 
kata Bahasa Inggeris berbanding dengan kaedah konvensional. Di antara objektif kajian 
ini adalah untuk: 

i. Menentukan sama ada terdapat perbezaan yang signifikan antara min skor 
ujian pra dengan pencapaian min skor ujian pasca dalam kumpulan 
kawalan. 

ii. Menentukan sama ada terdapat perbezaan yang signifikan antara min skor 
ujian pra dengan min skor ujian pasca dalam kumpulan eksperimen.  

iii. Menentukan sama ada terdapat perbezaan yang signifikan terhadap min 
skor ujian pasca antara kumpulan kawalan dengan kumpulan eksperimen. 

iv. Menentukan sama ada terdapat perbezaan yang signifikan terhadap min 
skor ujian pasca antara kanak-kanak lelaki dan kanak-kanak perempuan 
dalam kumpulan kawalan. 

v. Menentukan sama ada terdapat perbezaan yang signifikan terhadap min 
skor ujian pasca antara kanak-kanak lelaki dan kanak-kanak perempuan 
dalam kumpulan eksperimen. 

vi. Menentukan sama ada terdapat perbezaan yang signifikan terhadap min 
skor ujian pasca antara kumpulan kawalan dan kumpulan eksperimen 
dalam kalangan murid lelaki 

vii. Menentukan sama ada terdapat perbezaan yang signifikan terhadap min 
skor ujian pasca antara kumpulan kawalan dan kumpulan eksperimen 
dalam kalangan murid perempuan. 

 
1.4 Hipotesis Kajian 

 
Berikut adalah hipotesis yang akan diuji dalam kajian ini, iaitu: 
  H o1 Tidak terdapat perbezaan yang signifikan terhadap  min skor ujian pra 

antara kumpulan kawalan dengan kumpulan eksperimen.  
 H o2 Tidak terdapat perbezaan yang signifikan antara min skor ujian pra 

dengan min skor ujian pasca dalam kumpulan kawalan. 
           H o3 Tidak terdapat perbezaan yang signifikan antara min skor ujian pra 

dengan min skor ujian pasca dalam kumpulan eksperimen. 
 H o4 Tidak terdapat perbezaan yang signifikan terhadap min skor ujian pasca 

antara kumpulan kawalan dengan kumpulan eksperimen. 
H o5 Tidak terdapat perbezaan yang signifikan terhadap min skor ujian pasca 

antara kanak-kanak lelaki dan kanak-kanak perempuan dalam kumpulan 
kawalan. 

H o6 Tidak terdapat perbezaan yang signifikan terhadap min skor ujian pasca 
antara kanak-kanak lelaki dan kanak-kanak perempuan dalam kumpulan 
eksperimen. 

H o7 Tidak terdapat perbezaan yang signifikan terhadap min skor ujian pasca 
antara kumpulan kawalan dan kumpulan eksperimen dalam kalangan 
murid lelaki. 

H o8 Tidak terdapat perbezaan yang signifikan terhadap min skor ujian pasca 
antara kumpulan kawalan dan kumpulan eksperimen dalam kalangan 
murid perempuan. 

 
1.5 Kepentingan Kajian 

 
Kajian ini sangat penting untuk dijalankan kerana kanak-kanak mempunyai alternatif 
untuk mempelajari perbendaharaan kata bahasa Inggeris menggunakan perisisan 
multimedia. Adalah diharap agar kanak-kanak dapat belajar perbendaharaan kata Bahasa 
Inggeris dengan lebih berkesan melalui penggunaan perisian multimedia. Ia 
membolehkan kanak-kanak melangkah setapak ke dalam dunia teknologi. Mereka boleh 
belajar dan menonton perisian multimedia pada bila-bila masa dan di mana sahaja 
kerana ia merupakan aplikasi tersendiri. Jika sebelum ini pembelajaran dan pengajaran 
kerapkali menggunakan buku teks yang hanya memaparkan gambarajah dan teks yang 

pegun sahaja, maka penggunaan perisian multimedia memberi nafas baharu kepada 
corak pembelajaran kanak-kanak serta membetulkan anggapan bahawa Bahasa Inggeris 
bukanlah subjek yang susah dan membebankan. Mereka tidak hanya mendengar 
penjelasan guru sahaja,  malah mereka boleh belajar sambil berhibur. Pengalaman 
pembelajaran seumpama ini pastinya amat menyeronokkan. Suasana pembelajaran yang 
seronok dan ceria inilah yang cuba dibawa di dalam bilik darjah melalui penggunaan 
perisian multimedia.  
 
Penggunaan multimedia semasa proses pembelajaran dan pengajaran tidak hanya 
memberi pilihan kepada kanak-kanak sahaja sebaliknya ia dapat menjadi panduan 
kepada guru untuk memilih jenis pendekatan pembelajaran yang lebih berkesan serta 
membentuk persekitaran akademik yang bersesuaian dengan keperluan pembelajaran 
kanak-kanak dan seterusnya membuat refleksi terhadap pengajaran dan pembelajaran 
mereka agar dapat meningkatkan lagi keberkesanan pengajaran. Hasil kajian 
membolehkan guru mengenalpasti bahan pembelajaran yang manakah paling berkesan 
untuk meningkatkan pencapaian kanak-kanak bagi mata pelajaran bahasa Inggeris. 
Secara tidak langsung, guru dapat menyesuaikan bahan pengajaran bagi topik-topik 
tertentu dengan kehendak kanak-kanak. Guru juga tidak perlu risau untuk menerangkan 
makna sesuatu perkataan kerana multimedia boleh menyelesaikannya. Gambar yang 
menarik, teks yang pelbagai saiz dan warna yang menarik dengan mudah boleh menarik 
minat kanak-kanak untuk mempelajari perbendaharaan kata dan sekaligus mampu 
meningkatkan pencapaian mereka.  
 
Hasil kajian ini juga dapat menjadi pendorong kepada guru-guru yang jarang 
mengintegrasikan TMK dalam pembelajaran agar mereka boleh melakukan anjakan 
paradigma dalam perubahan kaedah pengajaran. Perisian yang digunakan dapat 
mengilhamkan guru untuk mempelbagaikan kaedah pengajaran serta 
mengaplikasikannya di dalam kelas agar kanak-kanak lebih berminat dalam 
pembelajaran.  Ia juga dapat menjimatkan banyak masa dan tenaga guru untuk mengajar 
kanak-kanak tentang perbendaharaan kata Bahasa Inggeris. Dapatan ini juga boleh 
menjadikan guru-guru lebih peka terhadap jenis perisian pembelajaran yang berada di 
pasaran dan lebih bijak dalam memilih perisian yang sesuai dengan tahap serta 
perkembangan kanak-kanak. Sekiranya benar penggunaan multimedia dapat 
mengurangkan masalah pembelajaran kanak-kanak dan memberi kesan positif terhadap 
pencapaian, pengkaji percaya ia juga mampu meningkatkan prestasi kanak-kanak 
tersebut apabila mereka memasuki tahun satu kelak. 
 
Hasil dapatan kajian ini dapat membantu pihak panitia dalam merancang pelbagai 
aktiviti atau program ke arah pengajaran dan pembelajaran Bahasa Inggeris yang lebih 
berkesan dan mantap, seterusnya menggalakkan para pendidik menggunakan kaedah 
pengajaran dan pembelajaran yang kreatif dan berinovasi dalam menyampaikan 
maklumat kepada kanak-kanak. Bagi pihak prasekolah yang menghadapi masalah 
kekurangan masa dalam pengajaran di kelas, penggunaan perisian boleh dijadikan 
sebagai satu kaedah alternatif yang baru dalam pembelajaran dan pengajaran di Malaysia. 

Selain itu, diharapkan dapatan kajian ini dapat memberi sumbangan yang bermanfaat 
kepada pihak KPM dalam usaha untuk menghasilkan produk multimedia yang lebih 
berkualiti dan sesuai mengikut sukatan pelajaran yang ditetapkan pada masa akan datang. 
Adalah diharapkan juga pihak-pihak berkenaan memberi pertimbangan dan perhatian 
yang wajar sebelum melaksanakan TMK dalam pengajaran dan pembelajaran di dalam 
kelas. Sebagai contoh, untuk mengintegrasikan TMK dalam pendidikan prasekolah, 
pihak KPM perlu menyediakan prasarana yang mencukupi untuk kanak-kanak seperti 
komputer, bilik komputer dan perisian untuk tujuan pengajaran dan pembelajaran. 
Berdasarkan dapatan kajian ini, diharapkan juga perancang kurikulum Bahasa Inggeris 
prasekolah boleh memberi penekanan dari segi perbendaharaan kata dan pendekatan 
pengajaran yang lebih menyeronokkan kanak-kanak. 
 
Terdapat pelbagai kajian dalam bidang pendidikan telah dilaksanakan oleh pengkaji-
pengkaji bagi meningkatkan mutu pendidikan negara khususnya dalam aspek pengajaran 
dan pembelajaran. Justeru itu, hasil kajian ini diharapkan boleh dimanfaatkan oleh pihak 
akademik yang terlibat dalam bidang teknologi pendidikan serta pengkaji pada masa 
depan sebagai titik permulaan untuk kajian lanjutan yang lebih terperinci dari segi 
kaedah pengajaran dan pembelajaran serta penguasaan perbendaharaan kata.  
 
Akhirnya, dapatan kajian dapat memberi maklumat tambahan kepada semua pihak sama 
ada jantina mempengaruhi penguasaan perbendaharaan kata dalam kalangan kanak-
kanak.  Hasil kajian ini diharap akan memberi pandangan yang berbeza mengenai 
perkaitan antara bahasa dan komponen jantina yang menarik untuk dijadikan kajian 
selanjutnya dalam bidang berkaitan. 
 
1.6  Batasan Kajian  

 
Kajian yang baik adalah kajian yang dapat mengelakkan bias sama ada dalam pemilihan 
sampel, prosedur mengumpul data, menganalisis data dan sebagainya. Sungguhpun 
begitu, dalam keadaan tertentu segala kekangan semasa menjalankan kajian memang 
tidak dapat dielakkan. Menerusi kajian ini, pengkaji telah mengesan beberapa perkara 
yang boleh mendatangkan bias dalam kajian jika tidak di atasi dengan baik. 
 
Pertama, terdapat beberapa batasan kajian telah dikenal pasti seperti lokasi, tajuk, masa, 
sampel dan kaedah pengajaran. Kanak-kanak yang terlibat tidak dipilih secara rawak 
tetapi merupakan kumpulan kanak-kanak yang sedia ada (intact group) yang hanya 
melibatkan kanak-kanak yang berumur enam tahun di sebuah tadika di daerah Muar, 
Johor. Kajian ini juga hanya memfokuskan prasekolah swasta sahaja dan tidak termasuk 
prasekolah kerajaan. Sehubungan dengan itu, segala dapatan hasil daripada kajian ini 
tidak dapat digeneralisasikan untuk mewakili semua kanak-kanak prasekolah di 
Malaysia.  
 
Walaupun terdapat pelbagai masalah yang dihadapi oleh kanak-kanak prasekolah, 
pengkaji hanya memfokuskan kajian terhadap penguasaan mereka dalam perkataan 
Bahasa Inggeris dan tidak melibatkan aspek lain seperti aspek hiburan, motivasi untuk 
belajar, sikap dan lain-lain. Kanak-kanak prasekolah masih mempunyai kelemahan 
dalam penguasaan perkataan Bahasa Inggeris dalam pengajaran dan pembelajaran 

subjek Bahasa Inggeris di dalam kelas. Mereka sering bermasalah dalam mengenali suku 
kata Bahasa Inggeris yang diajar sewaktu proses pengajaran dan pembelajaran 
berlangsung.   
 
Bahan pembelajaran yang disediakan hanya merangkumi empat tema binatang sahaja 
iaitu kucing, buaya, zebra dan gajah. Begitu juga dengan kandungan ujian yang 
disediakan dalam kajian ini hanya terhad kepada perbendaharaan kata yang dipelajari 
dalam  keempat-empat tema tersebut. Pengkaji hanya menggunakan satu jenis instrumen 
kajian sahaja iaitu dengan menggunakan ujian pencapaian. 
 
Seterusnya, kajian ini berbentuk eksperimen yang hanya melibatkan dua jenis kaedah 
pembelajaran yang berbeza iaitu penggunaan perisian multimedia dan pengajaran secara 
konvensional. Dengan kata lain, fokus kajian ini adalah untuk membandingkan secara 
relatif keberkesanan dua strategi pengajaran yang bertindak sebagai eksperimen kajian 
dan diukur berasaskan pemerolehan maklumat yang dibuat melalui ujian pra dan ujian 
pasca yang melibatkan penggunaan soalan-soalan.  
 
Memandangkan faktor jantina terhadap pencapaian perbendaharaan kata bukan fakta 
sejagat, justeru itu, kajian ini hanya mengambil kira faktor tersebut bagi mengenal pasti 
perbezaan jantina terhadap pencapaian perbendaharaan kata Bahasa Inggeris dalam 
kalangan kanak-kanak. Pengkaji tidak mengambil kira aspek lain yang ada pada 
responden selain aspek yang dikaji.  
 
Akhirnya, intervensi mengambil masa hanya enam minggu dengan cerapan sebanyak 
dua belas kali kerana kajian ini memberi tumpuan pada empat tema yang 
memperuntukkam masa pengajarannya selama enam minggu sahaja. Masa yang terlalu 
panjang akan berlakunya kematangan dalam kalangan kanak-kanak. 
 
1.7 Definisi Operasional  
 
Definisi operasional diberikan untuk memudahkan pembaca lebih memahami konsep-
konsep serta istilah-istilah utama yang diaplikasikan dalam kajian ini.  

 

1.7.1 Pencapaian 
Pencapaian adalah hasil yang diperolehi oleh seseorang setelah mengikuti sesuatu kursus. 
Dalam konteks kajian ini, pencapaian penguasaan perbendaharaan kata yang diukur 
adalah berlandaskan ujian pasca yang diberikan kepada semua kanak-kanak selepas 
tempoh tamat eksperimen dijalankan.  
 
1.7.2 Multimedia  
Jamalludin dan Zaidatun (2003) menyatakan multimedia yang diterima oleh masyarakat 
umum masa kini didefinisikan sebagai proses komunikasi interaktif berasaskan 
penggunaan teknologi komputer yang merangkumi penggunaan media, audio visual 
seperti teks, grafik, audio, video dan animasi. Mayer (2005) pula mendefinisikan 
multimedia sebagai maklumat yang dipaparkan melalui pelbagai unsur seperti teks, 



© C
OPYRIG

HT U
PM

 12

grafik, audio,video dan animasi. Dalam kontek kajian ini, multimedia merujuk kepada 
gabungan pelbagai media seperti teks, grafik, audio, video dan animasi dalam bentuk 
perisian yang bernama ”Jumpstart” untuk menghasilkan corak pembelajaran yang lebih 
menyeronokkan di dalam kelas. 
 
1.7.3 Perbendaharaan Kata (Vocabulary) 
 
Secara umumnya, perbendaharaan kata boleh ditakrifkan sebagai jumlah perkataan yang 
dikuasai oleh seseorang dalam sesuatu bahasa (Hornby, 1995). Ia adalah maklumat yang 
disimpan dalam ingatan mengenai sebutan dan makna perkataan (Snow, Burns & Griffin, 
1998). Dalam konteks kajian ini, perbendaharaan kata merujuk kepada kata nama 
konkrit (nama binatang dan bahagian anggota badannya) serta sebutan dan perkataan-
perkataan dipaparkan dalam bentuk multimedia yang berdasarkan satu konteks iaitu 
melalui tema.  
 
1.7.4 Kanak-kanak Prasekolah 

 
Kanak-kanak prasekolah adalah kanak-kanak yang berada dalam lingkungan 4 hingga 6 
tahun yang mengikuti pendidikan tidak formal sebelum masuk ke Tahun Satu di sekolah 
formal (KSPK, 2009). Dalam konteks kajian ini, kanak-kanak berumur enam tahun 
dipilih sebagai subjek memandangkan mereka memiliki ciri-ciri seperti sikap suka 
belajar dan boleh menumpukan perhatian kepada sesuatu dengan baik. 
 
1.7.5 Kumpulan Eksperimen 
 
Kumpulan eksperimen merujuk kepada subjek kajian yang didedahkan kepada sesuatu 
rawatan. Dalam konteks kajian ini, kumpulan eksperimen adalah kumpulan kanak-kanak 
yang diajar perbendaharaan kata dengan menggunakan perisian multimedia kursus 
Bahasa Inggeris dengan sokongan perkakasan ICT yang lain seperti komputer riba agar 
persembahan multimedia tersebut dapat dipaparkan kepada semua kanak-kanak dalam 
sesebuah kelas. 
 
1.7.6 Kumpulan Kawalan  
 
Kumpulan kawalan merujuk kepada subjek kajian yang tidak menerima rawatan. Dalam 
konteks kajian ini, kumpulan kawalan merujuk kepada kumpulan kanak-kanak yang 
diajar tanpa menggunakan komputer dan hanya berpandukan bahan bercetak.  
 
1.8      Penutup 
 
Dalam bab ini, pengkaji telah menjelaskan justifikasi utama kajian ini dilakukan. Ianya 
dimulai dengan membincangkan latar belakang kajian dari aspek perkembangan 
teknologi multimedia di negara kita dan kelebihannya dalam proses dalam pengajaran 
dan pembelajaran dan diikuti dengan perkembangan Bahasa Inggeris dan kepentingan 
perbendaharaan kata Bahasa Inggeris dalam pendidikan prasekolah. 

Selanjutnya, tujuan kajian ini adalah untuk mengkaji keberkesanan penggunaan perisian 
multimedia sebagai strategi pengajaran dan pembelajaran terhadap perbendaharaan kata 
Bahasa Inggeris dalam kalangan kanak-kanak. Keberkesanan dikaji dari segi pencapaian 
ujian pasca. Kajian ini juga melihat sama ada terdapat perbezaan pencapaian antara 
kanak-kanak lelaki dengan kanak-kanak perempuan dalam aspek perbendaharaan kata 
Bahasa Inggeris. Terdapat lima objektif kajian dikemukakan. Beberapa istilah kajian 
dinyatakan untuk mengelakkan kekeliruan ketika membaca. Dalam kajian ini, pengkaji 
berharap agar hasil kajian ini dapat mewujudkan pengalaman dan suasana pembelajaran 
yang baru kepada kanak-kanak, di mana ia dapat meningkatkan minat mereka terhadap 
pembelajaran serta maklumat kajian dapat membantu guru-guru tadika mempelbagaikan 
bahan pembelajaran di dalam kelas bagi meningkatkan pencapaian serta penguasaan 
perbendaharaan kata Bahasa Inggeris dalam kalangan kanak-kanak.   
 
Kajian tentang penggunaan multimedia dalam pengajaran dan pembelajaran dan 
perbendaharaan kata Bahasa Inggeris di prasekolah serta perbezaan jantina dalam 
penguasaan perbendaharaan kata akan dibincangkan dalam Bab Dua.  

